
Ymddiheuriadau am fod cyhyd yn cyhoeddi’r cylchlythyrau hyn.  Mae’r gwaith ar y waliau yn y coed bron â’i gwblhau ac mae’r cynlluniau ar gyfer defnyddio’r hen argae i greu datblygiad hydro yn symud yn eu blaenau ac fe’u cyflwynir i’r Cyfarfod Blynyddol Cyffredinol nesaf.  

Bioamrywiaeth

Neilltuwyd y cyhoeddiad hwn o’r cylchlythyr ar gyfer edrych ar fioamrywiaeth y coed – mewn geiriau eraill ei werth fel cynefin bywyd gwyllt.  Dros yr ychydig flynyddoedd diwethaf, ‘rydym wedi bod yn llunio rhestrau gwirio o’r anifeiliaid a’r planhigion sydd yn y coed ac maent ar gael ar ein gwefan.  Mae ein rhestrau yn anghyflawn iawn mewn nifer o feysydd (planhigion yn arbennig) a hoffem annog unrhyw aelodau sy’n fodlon rhoi gwybod i ni beth maent wedi ei weld yn y coed.  Fodd bynnag, ‘rydym wedi gwneud rhai darganfyddiadau cyffrous sy’n tanlinellu gwerth Parc yr Ocar a’i rôl yn cynnal bioamrywiaeth yn Nyffryn Ogwen. 

Gwyfynod a Gloÿnnod Byw
Cyflawnwyd dau arolwg gwyfynod ym Mharc yr Ocar, y mwyaf diweddar ym mis Gorffennaf 2004 pan osododd John Harold drap golau am nifer o oriau (hynod wybedog!). Cofnodwyd 123 o rywogaethau yn gyfan gwbl – 100 o rywogaethau mewn un noson! (gweler y rhestr gyflawn ar y wefan).  O’r rhain, mae 12 rhywogaeth i’w gweld yn yr ardal leol yn unig ac mae dau ohonynt (sef “Brychan y Coed” a “Thrwynog y Rhos”) o ddiddordeb arbennig.  Hyd yma, gwelwyd 12 rhywogaeth o löyn byw yn yr ardal ond ni chyflawnwyd unrhyw arolwg systematig. 

Os oes gennych ddiddordeb mewn dysgu mwy am loÿnnod byw, ewch i
http://www.northwalesbutterflies.org.uk
Gwesynnod

Ni chyflawnwyd arolwg hyd yma o’r Odonata (gwesynnod & mursennod), ond gwelwyd un rhywogaeth syfrdanol, sef y “Southern Hawker” (Aeshna cyanea) yn Yr Ynys yn Awst.  Mae’n ymddangos bod y rhywogaeth hon yn lledaenu i mewn i Gymru ond ni chafwyd cofnod ohoni mor bell i’r gorllewin o’r blaen.  Mae yna gryn ddiddordeb mewn cofnodi’r holl grwpiau hyn ar y funud, felly os hoffech ddysgu mwy, cysylltwch â Chymdeithas Gwesynnod Prydain http://www.dragonflysoc.org.uk.

Adar Bridio

Cofnodwyd o leiaf 20 rhywogaeth o adar bridio ym Mharc yr Ocar, a’r rhai sydd o ddiddordeb nodedig yw Bronwen y Dŵr, y Gwybedog Brith, y Tingoch a Thelor y Coed.  Mae llawer o bobl yn bwydo adar yn eu gerddi ac os hoffai unrhyw un fod yn rhan o arolwg o adar gardd ar draws y pentref yna cysylltwch â Bryan Dickinson neu Sharon Sweeny.

Ystlumod

Mae ystlumod i’w gweld yn rheolaidd yn hedfan mewn llennyrch a thros yr argae pan fo hi’n nosi ond gall fod yn anodd eu hadnabod gydag unrhyw sicrwydd.  Cyflawnwyd arolygon ym Mharc yr Ocar yn ddiweddar gan ddefnyddio canfodyddion ystlumod wltrasonig sy’n gallu synhwyro’r galwadau na ellid eu clywed fel arall.  Cofnodwyd a dadansoddwyd y galwadau hyn ac maent yn dangos bod yna o leiaf 5 rhywogaeth yn bresennol, gan gynnwys rhywogaeth flaenoriaethol, yr Ystlum Pedol Lleiaf.  Mae’r coetir yn gynefin gwych ar gyfer ystlumod ac mae presenoldeb coed sy’n pydru a’r rhisgl rhydd sy’n cael ei ddefnyddio fel safleoedd clwydo yn bwysig iawn.  ‘Rydym yn aros am gadarnhad hefyd bod yr Ystlum Lleiaf Nathusius (na chofnodwyd yn aml) wedi cael ei weld yma.

Planhigion
Hyd yma, cofnodwyd 30 rhywogaeth o goed a llwyni a thua 50 rhywogaeth o berlysiau a rhedyn.  Fodd bynnag, mae’n siŵr bod yna lawer mwy na hyn, a gobeithir trefnu diwrnodau “llysieua” yn ystod gwanwyn / haf 2008 i ddysgu mwy am y fflora.

Croesawu cofnodion

Oes gan rywun gofnodion o unrhyw fywyd gwyllt diddorol ym Mharc yr Ocar, neu ydych chi’n gwybod beth oedd yno yn y gorffennol?  Oes rhywun yn pysgota yn yr argae o hyd?  A ydyw’n dal i gael ei ddefnyddio gan lyswennod?  Hoffem glywed unrhyw hanesion sydd gennych.  Os ydych yn gwybod am unrhyw naturiaethwyr arbenigol, anogwch hwy i ymweld â’r lle a gadael i ni wybod beth sy’n bresennol  Cysylltwch â: coetirmynydd@aol.com.

Hanes ac aildyfiant y coed

Fel rhan o’i thraethawd MSc bu i Carolina Llavallol ddyddio sampl o goed ym Mharc yr Ocar.  Mae’r canlyniadau yn ddiddorol iawn ac yn dangos bod y coed derw islaw pont Yr Ocar yn 200 mlwydd oed sy’n golygu eu bod wedi eu plannu tua 1800.  Mae’r coed yn aildyfu’n helaeth ac mae eu dyfodol yn ddiogel.  Fodd bynnag, nid felly yr oedd hi bob amser oherwydd mae’n ymddangos na ddechreuodd coed ifanc ddod i’r amlwg yn y goedwig hyd oddeutu 30 mlynedd yn ôl - cyn hynny ‘roedd yna rywbeth oedd naill ai’n chwynnu neu’n pori yn atal yr aildyfiant.  Byddai gennym lawer iawn o ddiddordeb mewn dod i wybod mwy am gyflwr y coed yn y 1930-70’au.  
Rheoli defnydd a bioamrywiaeth

Yn ystod datblygiad y cynllun rheoli yn ôl yn 2003, ‘roedd yn amlwg iawn bod y coed yn cael eu gwerthfawrogi gan ein cymuned am nifer o resymau: fel llwybr tarw, oherwydd yr heddwch a’r tawelwch, fel lle i bigo llus, i blant chwarae wrth yr afon, fel darn bach o dir naturiol ac fel lloches i adar, anifeiliaid, pryfaid a phlanhigion.  Y cais cryfaf a glywsom o safbwynt dyfodol y coed oedd y ‘dylid ei gadw yn union fel y mae ar hyn o bryd’.  Wrth gwrs, nid yw’n bosibl cadw pethau yn union fel ag y maent, ond ‘rydym yn gwneud pob ymdrech i gynnal natur wyllt y coed ac i ymyrryd cyn lleied â phosibl wrth adfer y waliau ac yn gwneud gwaith arall angenrheidiol i ddiogelu coed.  Fodd bynnag, mae’r coed yn newid - mae llawer o lwybrau newydd yn dod i’r amlwg, llawer mwy o gŵn yn rhedeg yn rhydd a hyd yn oed rhywfaint o fandaliaeth.
Yn wir, mae’n ymddangos mai’r bygythiad mwyaf i fioamrywiaeth y coed yw ein brwdfrydedd ni tuag atynt.  Er mwyn cynnal prydferthwch gwyllt y coed, mae’n rhaid i ni ddwys ystyried sut ‘rydym yn defnyddio’r lle.  Coedwig fechan iawn yw Parc yr Ocar - llai na 10 coeden o led mewn rhannau.  Mae ei phriddoedd tenau a thamp dros hen wastraff llechi yn golygu ei bod yn fwy bregus nag mae’n ymddangos.  Y pryder mwyaf ar y funud yw’r toreth o lwybrau ochr a’r llwybrau newydd sy’n cael eu hagor drwy’r coed.  Mae’r rhain yn torri ac yn chwalu blociau o lystyfiant, yn achosi i lethrau serth erydu (sy’n gallu tanseilio’r coed), yn difa llystyfiant bregus mewn ardaloedd corsiog ac yn tarfu ar fywyd gwyllt.  Yn anad dim, gall cŵn sy’n rhedeg ar hyd ymyl yr afon atal y dyfrgwn achlysurol rhag sefydlu gwaliau o fewn y coed.  
Mae’r difrod cynddrwg mewn sawl man fel y bydd yn rhaid cyfyngu ar y defnydd o’r llwybr, o bosib’.  Mae’r rhannau hyn yn cynnwys y llwybrau i lawr glan yr afon islaw pont Yr Ocar a’r toreth o lwybrau ochr plethog ychydig i fyny’r afon o’r argae.  Cadwch at y prif lwybr sy’n dilyn yr hawl tramwy cyhoeddus ar gyfer teithiau cerdded arferol.  Hoffem i bawb weld a mwynhau’r bywyd gwyllt ond peidiwch â mynd oddi ar y llwybr fwy nag sydd raid.  Gwyddom ei bod yn anodd, ond gwnewch eich gorau i gadw eich cŵn dan reolaeth.  Nid yw hyn o reidrwydd yn golygu bod rhaid iddynt fod ar dennyn drwy gydol yr amser, ond ceisiwch sicrhau nad ydynt yn rhuthro o gwmpas yn wyllt ar ôl ei gilydd o hyd.

Gwirfoddoli

‘Rydym yn croesawu gwirfoddolwyr i helpu gyda’r gwaith yn y coed.  Fodd bynnag, peidiwch â gwneud dim heb ofyn am ganiatâd y Bwrdd.  Mae hyn yn arbennig o bwysig os ydych am glirio llwybrau neu ‘arddio’.  

Cyrch ffyngaidd

Prynhawn i edrych ar y ffyngau sy’n bresennol yn y coed.  Bydd y cyrch yn cael ei arwain gan Nigel Brown o’r Brifysgol gyda’r bwriad o gyflwyno aelodau i’r amrywiaeth o ffyngau a’u rôl yn ecoleg y coetir.  At ddibenion darganfod ac adnabod ffyngau, byddwn yn mynd ati yn ofalus i gasglu enghreifftiau ohonynt, ond yn gyffredinol, dylech adael y ffyngau ble maent.  Dyddiad: dewis o 25 Tachwedd. Cyfarfod yn Ynys Uchaf am 2 pm.

Yn 2008, os oes yna ddigon o ddiddordeb, gobeithiwn drefnu digwyddiadau tebyg ar blanhigion, ystlumod ac adar.
Bywyd Gwyllt yn y Gaeaf

I’r rhai hynny ohonoch sy’n bwydo adar yn yr ardd yn rheolaidd, ‘rydym yn trefnu cyfres o ddigwyddiadau cysylltiedig ag adar yn Mynydd Llandygai.  Os bydd digon o bobl â diddordeb, yna ‘rydym yn gobeithio gallu edrych ar y ffyrdd y mae adar yn gwneud defnydd o’r pentref.  Bydd y digwyddiad cyntaf yn cael pawb at ei gilydd i gynllunio gweithgareddau cofnodi adar dros y gaeaf.  Os oes gennych ddiddordeb, dewch i’r Neuadd Goffa 7.00pm, dydd Gwener, Tachwedd 23 a dewch â rhestr gyda chi o’r adar / bywyd gwyllt sy’n ymweld â’ch gardd.

Cyfarfod blynyddol cyffredinol
Trefnwyd CBC 2007 ar gyfer:

7.00pm, Dydd Gwener, 9 Tachwedd

Rhaglen:

· Adroddiad blynyddol

· Adroddiad ariannol

· Ethol y Bwrdd

· Parc y Bwlch - Tim Gordon-Roberts (Comisiwn Coedwigaeth)

· Cynlluniau i’r dyfodol ar gyfer 2008

· Unrhyw fater arall
Dylai enwebiadau ar gyfer y Bwrdd gyrraedd Mike Yates erbyn 1 Tachwedd. 

